
Vierde Sondag in Koninkrykstyd

Liturgiese Voorstel

Fokusteks:  Lukas 9:51-62

Ander tekste:  2 Konings 2:1-2, 6-14; Psalm 77:1-2, 11-20, Psalm 16; 1 Konings 19:15-16, 19-21; Galasiërs 5:1, 13-25

Inleiding

Ons fokusteks lê klem op die eise van navolging van Christus. Die dringendheid in Jesus se koninkryksgerigtheid op pad na Jerusalem moes diep gesny het in die hart van dié wat belang gestel het om te volg. Ook by ons wat dit eerlik oorweeg, bring dit ongemak en dissonansie met sekere dele van ons Godsbegrip (dalk beïnvloed deur humanisme). In die twee tekste uit Konings sien ons parallelle tussen ons navolging van Jesus en Elisa as dissipel van Elia (een van Jesus se tipologiese voorgangers). Die parallel tussen 1 Konings 19:19-21 en die fokusteks is duidelik: Jesus stel hoër eise as Elia. Elisa word nog tyd gegun om sy sake in orde te kry voordat hy ‘n volgeling van Elia word. Dissipels van Jesus het nie die luukse om terug te kyk nie. Met die navolging van Jesus as pre-teks leer ons uit 2 Konings 2 dat die volgeling gesalf word om die bediening van die voorganger voort te sit. Wanneer hy/Hy nie meer daar is nie, rus hy/Hy ons toe met sy gees/Gees. Dit is ‘n pad van selfverloëning, want “wat ons sondige natuur begeer is in stryd met wat die Gees wil . . .” (Gal 5:17). Daar is egter ‘n andersoortige vryheid op hierdie pad: “Maar as julle julle deur die Gees laat lei, staan julle nie meer onder die wet nie”  (Gal 5:18).

Alhoewel ons, as volgelinge van Jesus, baie ongasvryheid van die wêreld se kant af sal beleef, vergoed sy gasvryheid wanneer ons naby Hom leef daarvoor (Ps 16). Wanneer ons bekommerd is oor sy sorg, kan ons ons herinner aan sy heerskappy, grootheid en weldade uit die verlede, waardeur ons Hom leer ken (Ps 77).

Diensorde

GOD VERSAMEL ONS VOOR HOM

Toewyding

Lied 177;  NSG 165

Aanvangswoord

“Die Gees van die Here is op My, omdat Hy my gesalf het om die evangelie aan die armes te verkondig, Hy het my gestuur om vrylating vir die gevangenis uit te roep en herstel van gesig vir blindes, om onderdruktes in vryheid uit te stuur, om die genadejaar van die Here aan te kondig”  (Luk 4:18-19).

Votum

Sien voorstel uit Groot Gebedeboek, by basisliturgie vir Koninkrykstyd.

Seëngroet

Die Here, uit Wie se hand net kom wat mooi is, verwelkom julle in sy teenwoordigheid. Genade, barmhartigheid en vrede vir julle van God ons Vader deur Jesus Christus ons Here.

Lofsang

Lied  168:1-3 of gekose temalied van Koninkrykstyd

DIENS VAN DIE WATER

Doopbediening of -herinnering

Geloofsbelydenis

(Staan by die doopvont.) As gelowiges word ons vasgevang tussen sekere spanningspole. Ons leef tussen die alreeds en die nog nie van God se koninkryk. Jesus het alles volbring, maar dit is nog besig om soos suurdeeg deur te werk. Ons voel somtyds verdwaal. Miskien weens ‘n krisis van vertroue: Ons is versigtig om ons ten volle te verbind tot die Here se wil en sy koninkryk. Ons sien nie altyd hoe die legkaart van God se uitgebreide heilsplan in mekaar pas nie. Hier by die doopvont kan ons dit vir mekaar met vrymoedigheid sê: Ons het ‘n anker. Hier het die Drie-enige God Hom aan ons kom vasmaak. Hier het Hy ons kom vasgryp en sy beloftes deur ons lewe geweef. Hier het Hy kom bevestig: Ons behoort aan Hom. Kom ons bevestig dit teenoor mekaar wanneer ons nou hardop ons geloof bely.

Sang

Lied 264:4;  NSG 153

DIENS VAN DIE WOORD

Gebed by die opening  van die Woord

Here, U het u koninkryk in ons hart en in lewe kom vestig. U het ons kom nuut maak ‘n nuwe “ek” in die lewe geroep. Maar ons sukkel, Here, om nuut oor onsself te dink; ons sukkel om die potensiaal van die nuwe mens raak te sien. As ons bid “laat u koninkryk kom” wil ons vra, begin by ons; bring dit weer opnuut en kragtig na ons lewe. Rus ons deur die omgang met u Woord toe om soos U te wees: om gasvry te lewe in ‘n wêreld wat nog nie tuis gekom het nie. Amen..
Skriflesing en prediking

Gebed

Dankie dat ons weet waar ons huis is, Here. Hier waar ons nou is, sal ons vreemd voel, sal ons uit pas uit wees. Maar ons hoor u stem wat roep. Ons wil volg waar U lei.

DIENS VAN DIE TAFEL

Gereedmaak van die tafel

Skuldbelydenis

Ons bely voor die Here dat ons bang raak en terugkyk wanneer Hy al dringend na Jerusalem op pad is: Lied 246 (x3)

Vryspraak

Weet dit: Die Here se genade is groot genoeg vir my en jou versuim. 

Weet ook: Dit is steeds besig om my en jou nuut te maak.

Uitdeel van die tekens

Kommunie

Danksegging en voorbidding

UITSENDING

Antwoord

Lied 505:1-4; NSG 161

Seën

Hy is met julle elke dag tot en met die voleinding van die wêreld. Die genade van ons Here Jesus Christus, die opgestane Gekruisigde, die liefde van God ons Vader, en die gemeenskap en krag van die Heilige Gees sal ons begelei om meer en meer soos Jesus te wees.

PREEKSTUDIE – LUKAS 9:51-62
Teks

 1. Van 4:14 tot 9:50 beskryf Lukas Jesus se bediening in Galilea en die openbaring van sy Messiaskap. Die hoogtepunt is toe Jesus vir sy dissipels vra: “Wie sê julle is Ek?” en Petrus Hom antwoord: “Die Gesalfde van God” (9:20). Jesus vermaan hulle dan om almal hieroor te swyg en Hy kondig aan dat Hy moet ly, verwerp word en sterf, weer opgewek sal word en dat elkeen wat Hom wil volg, moet weet die koste hieraan verbonde is selfverloëning en kruisdra (9:21-23). Daarna volg Jesus se verheerliking op die berg (9:28-36), nog ’n genesingswonder (9:37-43) en sy tweede aankondiging dat Hy gaan sterwe en sal opstaan (44-45). 

2. In dié lig volg drie episodes oor konflik en Jesus se optrede. Eerstens leer Hy sy dissipels, na aanleiding van hulle onderlinge getwis oor eie belangrikheid, dat ware grootheid van elkeen vra om die minste te wees (46-48). Johannes wil in episode twee optree teen iemand wat in Jesus se naam duiwels uitgedryf het, maar Hom nie saam met hulle ander gevolg het nie. Jesus sê egter, moet hom nie keer nie, want wie nie teen julle is nie, is vir julle.    

3. Die derde weergawe van konflik (9:51-56) gebeur in die konteks van `n Samaritaanse dorpie. Dit is by ’n belangrike draaipunt in hierdie evangelie. Lukas 9:51 tot 19:27 (Rienecker – tot voor Jesus se intog in Jerusalem; vlg Geldenhuys 19:44 – na die intog) vertel van Jesus se optrede en prediking “op sy weg na Jerusalem”. (Die grootste deel hiervan word nie in die ander evangelies beskryf nie. Van Jesus se mees besondere gelykenisse is ook in hierdie verse opgeteken, soos die goeie Samaritaan, die verlore seun, die verlore skaap en die verlore muntstuk.) 

Vers 52-53. Jesus se hemelvaart kom nader. Hy reis vasbeslote, dapper (Morris) na Jerusalem. Met die dae van sy lyding, sterwe aan die kruis, begrafnis en opstanding naby, kies Hy ’n kortpad deur die land van die Samaritane. 

Lukas Plaatjie beklemtoon in aantekeninge by Lukas 9:51-62 dat die eerste gedeelte van die perikoop te doen het met Jesus se onaanvaarbaarheid vir die Samaritaanse volk. Die Jode en Samaritane was jare reeds vyande van mekaar. Die kloof dateer reeds uit die voor-eksiliese fase, uit die rigterstyd en die vroeë monargie (vgl ook Geldenhuys). Dit verbreed later toe die Assiriërs die Jode as ballinge wegvoer en vreemdelinge uit die Ooste gebring het om in Samaria te vestig. Die vreemde inkommers het met die oorblyfsels van Israel vermeng en ‘n nuwe volk geword. Hulle het elemente van hulle heidense godsdiens saamgevoeg met dié van die Jode. Só is die godsdiens van die Samaritane gevestig, met hulle eie heiligdom op die berg Gerisim. Toe die Jode destyds van die ballingskap teruggekeer het, is daar onder leiding van Esra en Nehemia ‘n streng skeiding tussen hulle en die Samaritane gehandhaaf. Die kloof tussen die twee volksdele is so bevestig. Mettertyd het dit tot ’n ernstige vete gegroei. In Jesus se tyd was dié vete besonder bitter. Die Jode het die Samaritane verag en op hulle beurt het sommige selfs met die Romeinse regering saamgewerk om die Jode te onderdruk. Die Samaritane, normaalweg (Leany) baie vyandig teenoor mense wat in Jerusalem wou aanbid, weier in dié lig blyplek vir Jesus. Die lydende Messias, op weg na Jerusalem om sy lewe ook vir hulle af te lê, kry hier geen plek om sy kop neer te lê nie.  

Vers 54-55. Johannes en Jakobus (bynaam Boanerges – manne van die donder – wat Jesus dié twee dissipels gegee het, Mark 3:17) was diep verontwaardig oor die Samaritane se houding teenoor Jesus. Met besondere toewyding, ywer en tipies in die gees van hulle tyd vra dié twee dissipels Jesus se toestemming om vuur van die hemel af te laat reën om die inwoners van die dorpie te verteer. (Dit herinner aan Elia se episode met die boodskappers van Agab se seun Ahasia. Nes sy pa en ma het Ahasia die Baäls aanbid en geraadpleeg. Hy stuur boodskappers met die doel om die profeet Elia uit die pad te kry. Hulle word egter met vuur uit die hemel getref  – 2 Kon 1:9 ev.) Hier weier Jesus egter sy dissipels enige wraak, wys hulle eintlik skerp tereg, laat nie toe dat hulle kwaad met kwaad vergeld nie. Die regte weg vir sy dissipels is beslis nie dat die Jode die Samaritane terugslaan nie. Na dié teregwysing gaan soek Jesus met sy dissipels elders blyplek.

4. Na die drie agtereenvolgende konflikepisodes word die praktiese konsekwensies en die koste van dissipelskap, die roeping tot die navolging van Jesus, verder uitgespel in 9:57-62. Jesus is doelgerig, vasbeslote (51) op pad na Jerusalem, na die kruis. Die pad agter Hom aan, is eweneens ’n kruisweg. Dít leer die drie mense van wie die gedeelte vertel. Sy interaksie met potensiële dissipels herinner aan die roepingsgebeure tussen Elia en Elisa (Leany).   

Vers 57 en 58. Die eerste een wat uit sy eie sê hy sal Jesus volg waar die pad ook al lei, het geen begrip van wat vir Jesus wag of van sy eie swakhede en onvermoë nie. Daarom wys Jesus hom op die opofferings wat Hy as Here bring deurdat Hy hierdie voornemende dissipel nie eens ’n ordentlike slaapplek kan bied nie, in teenstelling met jakkalse en voëls wat eintlik destyds nie vir die mense waarde gehad het nie. Jesus was altyd op weg, aan die beweeg, van dorp na dorp, dikwels verwerp, moes aanhoudend nood verlig, was aaneen onder die druk van die skare, het self bitter min tyd vir rus geken vir die opbou van sy eie liggaamskrag en is ook gedurig deur die bose aangeveg en uitgedaag (Geldenhuys).       

Vers 59 en 60. In die tweede geval roep Jesus iemand om hom te volg wat die verskoning het dat hy eers sy vader moet gaan begrawe. Waarskynlik lewe sy vader nog, maar is reeds oud en afgeleef. Hy sien duidelik nie eintlik kans vir die navolging van Jesus nie. Hy gebruik ’n slim argument. Nakoming van begrafnisrituele is selfs belangriker geag as die studie van die wet, die tempeldiens, die slag van die Paaslam, die nakoming van die besnydenis en die lees van die Megilla (bv Esther Megilla gelees op die Purimfees) (Morris). Jesus se teregwysing is besonder skerp, oënskynlik ongevoelig en teen die heersende interpretasie in die samelewing. Dissipelskap is egter só ’n deurslaggewend belangrike saak, dat selfs die mees intieme familiebande nie in die weg daarvan durf staan nie. Ander geestelik dooies kan die begrafnis hou, sê Jesus. Wie Hom wil navolg, moet egter onmiddellik die taak uitvoer om God se koninkryk te verkondig as prioriteit bo alle ander belangrike sake.

Vers 61-62. ’n Derde persoon wil Jesus wel volg, maar net eers sy familielede groet. Sonder om direk aan hom te sê, volg my óf gaan huis toe, is Jesus baie reguit in sy reaksie. Hy duld gewoon geen halfhartige navolging nie (vgl Op 3:16). Immers, iemand wat sy hand aan die ploeg slaan en aanhou omkyk na wat agter is, ploeg gewoon skeef en sleg. Wie Jesus volg, sy dissipel is, deel van sy koninkryk, mag geen afleiding of halfhartigheid hieroor toelaat nie. Hulle word geroep tot onvoorwaardelike toewyding en fokus as ’n onverhandelbare voorwaarde. Jesus se eie toewyding aan sy roeping, sy gedetermineerde gehoorsaamheid aan sy Vader se opdrag, sy volkome selfaflegging, sy eie ontberinge en gebrek aan persoonlike gemak (geen herberg) is ons voorbeeld.           

Konteks

1. Hoewel in die mees betroubare manuskripte uitgelaat (ook by NAV), het sommige ’n sinsnede tussen 9:55 en 56 ingevoeg. As Hy sy twee dissipels teregwys, “bestraf” (OAV), sê Jesus hiervolgens: “Julle weet nie van hoedanige gees julle is nie; want die Seun van die mens het nie gekom om die mense se lewe te verderf nie, maar te red.” Dit is moontlik ’n mondelinge tradisie wat later by die teks gevoeg is. Hoe ook al, die sinsnede onderstreep die wesenlike boodskap van die gedeelte. Christus, die Seun van die mens, se bediening wou niemand se lewe vernietig nie, máár juis red. In dié gees doen Hy ’n beroep op sy dissipels om self verdraagsaam te wees soos Hy hulle vroeër vermaan het om grootmoedig, in stede daarvan om hoogmoedig en selfsugtig te wees teenoor diegene wat nie teen nie maar eintlik vir hulle was (50). Johannes en Jakobus doen duidelik hulle bynaam gestand. Hulle ywer vir die Here kom duidelik uit die verkeerde gees op. Die les wat hulle as dissipels moet leer, is dat dit nie deur krag of geweld is wat Christus se koninkryk kom nie, máár deur sy Gees.     

2. Lukas Plaatjie beklemtoon hierby dat Jesus ons leer om verdraagsaam teenoor mekaar te wees, want `n mens kan seëninge van die Here mis as jy vyandskap koester soos die Jode en Samaritane vir mekaar. As ons as Christene die verlede, die geskiedenis, teen mekaar hou en mekaar bly misverstaan, sal ons die Here se seëninge vir die teenwoordige tyd mis en verloor. Die een wat Jesus volg, moet gewillig wees om op te offer, om deel te kry aan die pyne van ons Meester. Daarom, as ons Jesus volg, moet ons gewillig wees om die kruis te dra.

3. David Bosch beklemtoon (nav 9:57-62) dat die navolging van Jesus anker in die vergifnis wat Hy aan mense gee. Sommige volg Jesus duidelik omdat hulle vergewe is. Ander kere bely mense hulle skuld en word dan direk geroep om Jesus te volg, as teken dat hulle vergewe is (bv Petrus in Luk 5). Bosch beklemtoon hierby dat Lukas dissipelskap as “dure onderneming” verstaan. Dit kos selfverloëning, kruisopneem, Jesus volg (Luk 9:23-26). Dít, sê hy, is een en dieselfde as om te sê iemand ontvang vergifnis van sonde. In 9:57-62 deins drie persone terug vir die prys wat hulle vir navolging, dissipelskap sou moes betaal. Hulle weier hiermee nie alleen die oproep tot navolging nie, maar implisiet ook die aanbod tot vergewing van sondes. Die twee gaan immers saam. Ons kan nie vergifnis van sonde ontvang sonder om op te staan en Jesus te volg nie. Lukas se beeld van sonde is soos om in die gevangenis te wees, onder die tronkbewaarder se mag. Bevryding van sonde, sê Bosch, is die keersy van bevryding tot navolging. Verlossing beteken daarom die tersydestelling van die kwade gevolge van sonde as `n nuwe lewe van diens aan God en die naaste. Dieselfde woordgroep by Lukas in verband met sondevergifnis, gebruik hy ook om die opheffing of versterking van die swakkes en die genesing van die siekes te beklemtoon. Lukas vertel dat Jesus se vergifnis in die besonder uitgereik het na diegene wat deur die sosiale en religieuse orde verwerp is: die armes, tollenaars en sondaars. Só kry Hy die twyfelagtige titel “vriend van tollenaars en sondaars”.           

4. Plaatjie sê vers 57-62 stel `n toets vir voornemende dissipels. Jesus leer ons hoe ons moet wees om diensbaar aan die koninkryk van God te wees. Daarom spel Hy sy eise vir ware dissipelskap uit. Vir die eerste persoon is sy boodskap: Dink goed na, die een wat My wil volg, sal ontberings hê net soos Hy, of sy sal `n vreemdeling moet word in die wêreld, selfs sonder skuiling. Vir die tweede is die uitdaging om te aanvaar dissipelskap stel die hoogste eise, roep ons op tot hoër diens, tot absolute toewyding en opoffering. Navolging van Jesus het die hoogste prioriteit, selfs hoër as belangrike familieverpligtinge. Vir die derde persoon is dit net so duidelik, ware dissipelskap vereis dat niks, selfs nie familiebande my aandag van my roeping mag aflei nie.

5. Dirkie Smit, in Verlange na méér, dink in die laat 1990’s met die Academiagemeente in Windhoek saam oor gebed en die sending aan die hand van verskillende Lukasperikope. By 9:57-62 fokus hy op die koste op die radikale eise van dissipelskap, van navolging wat spruit uit ons verlange om aan die Here getrou te wees en sy wil te doen. Dit sal nogal wonderlik wees vir die kerk as iemand, soos hierdie eerste man, hom of haar sommer kom aanmeld vir diens, entoesiasties, met groot voornemens. Ons is gewoond aan soek, praat, pleit, nooi en soebat. Jesus reageer egter vreemd op die aanbod, terughoudend, eintlik skepties, amper kortaf. Hy vra as ’t ware: “Is jy seker, wil jy nie maar los nie?” Hoekom? Omdat Hy nie in kwantiteit belangstel nie, maar in kwaliteit, nie in getalle nie, maar in gehalte, sê Smit. Dáárom waarsku Hy: “Oppas, ek het self nie ’n rusplek nie – weet jy wat jy sê? My weg is moeilik, ’n uitdaging.” Later sou Calvyn leer die Christelike lewe en getuienis is wesenlik “selfverloëning”. Die Deen Kierkegaard maak hiernaas `n belangrike onderskeid tussen “bewonderaars” wat hou van en belangstel in iemand en dit waarvoor hy of sy staan. Hulle volg van ver af. “Leerlinge” daarteenoor, leer graag van so iemand, kom naby, glo selfs die leringe, kan dit selfs aan ander verduidelik, máár hou ook ’n afstand. Hulle deel die leraar se standpunte, maar nie sy of haar lewenslot nie. “Dissipels” egter verbind hulle lewe met dié van die leraar, werp hulle lot by die leraar in, volg die leraar waar ook al, wil saam met die leraar lewe. Sulke mense, sulke oorgawe en toewyding, skryf Kierkegaard, is skaars in die kerk wat hy ken. Dietrich Bonhoeffer sluit hierby aan in sy merkwaardige boek Navolging (1937): “As Christus ’n mens roep, roep Hy jou om te kom sterf.”

Die tweede persoon kom nie self vorentoe nie. Jesus roep hom – dus, sonder dat hy wou, self kies, of vrywillig is, eintlik teen sy sin. Soos baie van ons, gedoop voor ons self verstand gehad het, was ons ook nooit vrywilligers soos die eerste persoon nie. En soos die tweede sê ons ook nie prontuit nee nie. Ons weier nie Jesus se roepstem uitdruklik nie. Ons beloof altyd so half en half, vra uitstel, altyd met goeie redes, verskonings, ’n dringende ander afspraak. Dié verskonings word met die jare ’n netwerk, ’n lewenstyl. Ons rasionaliseer altyd weer vanselfsprekend ons onwilligheid. Jesus beskou dit egter nie so vanselfsprekend nie. Hy antwoord met ’n direkte gebod, ’n opdrag, ’n eis. Los die dooies vir ander dooies, gaan verkondig die koninkryk. Navolging is belangriker as enigiets anders, as enige ander lojaliteit. “Dissipelskap eis radikale, onvoorwaardelike gehoorsaamheid, al kos dit ook wát.”               

Die derde persoon verklaar sy gewilligheid om te kom, máár hy wil net tuis gaan groet! Wat is nou daarmee verkeerd? Dis net maar ’n klein voorwaarde. Dis tog niks, billik, hy’s goedgesind, wil sy deel doen. Jesus trek daar ’n streep deur. Geen máárs nie! Omkyk-omkyk-ploeg is nutteloos. “Ja . . . maar”-sê maak jou ongeskik vir die koninkryk van God. Francis Xavier, beroemde sendeling na China, wens op ’n dag hy kon terug na Parys se strate om dit vir die jong mense daar luidkeels uit te roep: “Laat vaar tog julle klein ambisies en gaan die wêreld in en verkondig die evangelie van Christus!” Soos Paulus wat alles agter vergeet en hom uitstrek na wat voor is en jaag na die doel om die prys te verkry (Fil 3:12-14).

Preekvoorstel

1. ’n Tema vir die preek: Die verantwoordelikhede en koste van die navolging van Jesus.

2. In ’n eerste algemene punt kan die konteks vir en daarnaas die tweekantigheid van die hele perikoop verduidelik word. Die einde van die eerste groot deel van die Lukasevangelie (4:14-9:50) sentreer om die openbaring dat Jesus inderdaad die Gesalfde, die Messias is (9:20), met sy verheerliking op die berg net hierna. Verduidelik dat die dissipels Jesus se Messiaskap fundamenteel verkeerd verstaan het en ten diepste oor hulle eie persoonlike posisie, status en belangrikheid besorg was.    

3. In ’n tweede punt, dalk selfs as ’n preek op sy eie, kan die diep konflik tussen die Samaritane en die Jode in 9:51-56 verduidelik word. Knoop aan by die twee voorafgaande konflikepisodes (v 9) om aan te dui hoe die dissipels self deurgaans met verkeerde uitgangspunte en houdings gewerk het, die ware aard van dissipelskap, van navolging, juis nie verstaan het nie. Jesus korrigeer hulle telkens en wys hulle skerp tereg. In teenstelling met hulle eie onverdraagsaamheid, klem op die handhawing van eie belang, selfverheerliking en pogings tot die uitskakeling van opponente is Jesus se eie klem op die inagneming en inskakeling van ander, op verdraagsaamheid, op “selfverloëning” (vgl Calvyn). Ons kan uit die verskillende perspektiewe op 9:51-62 (bv Bosch, Plaatjie) aantoon dat die koste, die “dure onderneming” van dissipelskap, die implikasies van die navolging van Jesus, beteken dat ons net soos Hy op die mense moet fokus. Ons sal soos Hy nie ignoreer, aankla, veroordeel of vernietig nie, maar liefhê en omgee, vriende word, genadig wees, vergifnis gee en sorgsaam wees teenoor mense wat dit volgens ons eie en ons samelewing se verstaan dalk juis die minste verdien. Hy was immers volgens ons perikoop op pad na Jerusalem, nie maar bloot om die Jode se rituele godsdiens te gaan beoefen nie, máár na sy kruisdood, om sy lewe te gee as ’n losprys, as genadegawe “vir alle mense!” Sy eerste dissipels begryp hiervan net mooi niks, aldus die kontras tussen hulle en Hom. En ons, sien ons dit vandag wel beter in as hulle?

4. In ’n laaste punt, of selfs ook as ’n preek op sy eie, kan die koste en verantwoordelikheid van navolging aan die hand van 9:57-62 verder toegespits word. Jesus beoordeel inderdaad nie slegs sy dissipels se motiewe en houdings nie. Hy, wat self gehoorsaam aan sy Vader doelgerig en dapper op pad is na Jerusalem toe, soek praktiese, sigbare gestaltes van navolging by al drie mense vir wie Hy in hierdie perikoop tot navolging, tot dissipelskap roep.                 

Die gedeelte se skerp punt is dat Jesus ons tegelyk vra om bereid te wees tot dissipelskap, tot navolging en dus tot selfverloëning, máár ook daarby beslis konkrete, praktiese dade van selfverloëning by ons soek. Hy vra nie groot, skouspelagtige heldedade nie (Smit). Nie dat ek en jy byvoorbeeld die marteldood moet sterf of woestynmonnike moet word of nie. Hy vra ons wel om klein, praktiese treë op die pad van gehoorsaamheid te gee. Hy bedoel egter duidelik dat ek en jy dissipelskap van Hom letterlik bo alles anders sal stel. Dat ons byvoorbeeld in navolging van Hom sal wys dat ons vir ons broers en susters omgee met praktiese liefdesdade van gasvryheid, met lewensmiddele (diakonia), as ons sien hulle ly gebrek (bv 1 Joh 3:16); dat ons waagmoedig en gelowig met mekaar sal handevat en gemeenskap stig (koinonia) juis daar waar suspisie en wantroue en vooroordeel heers vanweë die geskiedenis óf die verskil in lewenswyse óf taal óf nog ander redes wat verdeeldheid en haat en vyandskap bewerk, wat grense en skanse vestig (soos met die Esselenparkverbondsverbintenis in Junie 2006) . . . dink aan nog en noem maar op; dat ons hierdie omkeer-dissipelskap-evangelie nie vir onsself durf hou nie, maar dit vir ons kinders en familie en vriende en medewerkers en ander naastes doelbewus sal demonstreer, sal vertel en sal leer (kerugma). Juis só prakties is dissipelskap vir ons wat syne is en dít is wat navolging van Hom ons kos.          

5. Die toewydingsgebed van WA Visser’t Hooft (1900-1985; eertydse sekretaris van die Wêreldraad van Kerke in 1940 - 50) kan moontlik by die afsluiting van die erediens gebruik word (Van der Merwe).

“Here, ons wil u instrumente wees. Ons het niks om U aan te bied nie, behalwe ons begeerte om U in die wêreld te gaan dien. Maar ons ken U as die Een wat die onbenullige dinge van hierdie wêreld vir u gebruik uitkies. Dan sal U tog sekerlik ook vir ons, selfs vir ons, uitkies om u dienaars te wees? Ons kan nie uit ons eie u boodskap aan die wêreld oordra nie. Skenk aan ons die vermoë om nie ons eie woord nie, maar u Woord te spreek, die Woord waardeur mense U leer ken en liefkry. 

“Skenk aan ons die moed om die naam van Jesus Christus voor die wêreld te bely. Help ons om die nood van mense vir ons aan te trek, ’n naaste vir hulle te wees en met hulle te deel wat U ons geskenk het. Ons vra nie om die vrug van ons werk te sien nie. Ons wil net weet dat U ons gebruik om u verlossingswerk te verkondig en dat u koninkryk gebou sal word. Stuur ons, Here, as getuies van die goeie nuus van u liefde, soos U dit in Jesus Christus vir ons geopenbaar het. Amen.”         

